Оддржана шестата седница на Управниот одбор на ЗЕЛС 

На 16 декември, 2009 година, во хотелот ,,Александар палас”  Управниот одбор на ЗЕЛС ја оддржа својата шеста седница.  На почетокот на седницата претставници од Проектот на УСАИД, ЊОРЛД ЛЕАРНИНГ, го презентираа извештајот од првичната анализа на капацитетите на ЗЕЛС, при што беа предложени и одредени предлози за нивно зајакнување и идната соработка и поддршка на ЗЕЛС. Беше потпишан и Меморандум за соработка меѓу ЗЕЛС и УСАИД од страна на претставниците од претседателоството на ЗЕЛС и  Мајкл Фриц, директор на УСАИД Мисијата во Република Македонија Беа утврдени и членовите на Комисијата од редовите на градоначалниците,  што  ќе започне со креирањето на новата Стратегија на ЗЕЛС за 2011 -2015 година.
На седницата присуствуваше и претставник од Управниот Одбор  на ЕВН ЕСМ во Македонија, г-дин Грасман, кој беше повикан на барање на ЗЕЛС, по претходно испратените заклучоци од  ад-хок Комисијата  при ЗЕЛС, формирана за решавање на проблемите на општините со оваа компанија. Г-дин Грасман пред членовите на УО истакна дека ЕВН ЕСМ е отворена и понатаму за соработка со општините и дека ќе излезе во пресрет за разрешување на сите проблеми, во рамките на законските можности и дека на првата следна седница на нивниот Управен одбор  ќе ги разгледа барањата од ЗЕЛС.  Тој информира дека, како и ЗЕЛС и тие формирале Комисија, која ќе ја води г-дин Игор Гиевски, претставник од ЕВН ЕСМ и која ќе биде во постојани контакти и разговори со претставниците од ЗЕЛС, при што беше договорена и заедничка средба на двете комисии, за 11 јануари 2010 година. Потоа се отвори дискусија по донесените заклучоци од оваа ад - хок Комисија  и истите беа надополнети од присутните,  а беше предложено да бидат испратени до сите општини на натамошно дополнување и прецизирање со цел поподготвено да се излезе во претстојните преговори со ЕВН ЕСМ. 
Претседателот на ЗЕЛС Коце Трајановски, информираше за средбата со министерот за финансии и позитивните информации добиени за локалните власти, во однос на долгорочните позајмици во траење од 7 години, со 2 годишен грејс период за комуналните општински претпријатија, со цел овозможување на нивно непречено извршување на услугите кон граѓаните, како и за претстојните законски измени што ќе овозможат поповолни и пофлексибилни услови за кредитирање на општините.Трајановски ги изнесе и заклучоците од состанокот на Комисијата за следење и оценка на исполнетоста на условите за применување во втората фаза од процесот на фискалната децентрализација и информираше дека и општина Петровец ја мина евалуацијата и дека во втората фаза останаа уште 16 општини, при што беа иснесени предлозите како ЗЕЛС и другите општини можат да им помогнат во нивниот напредок. Исто така присутните беа запознаени и за разговорите на средбата со министерот за образование која беше оценета како непродуктивна, бидејќи не се наишло на подготвеност од ова министертво за поддршка на локалните власти за надминување на  состојбата со намалувањето на средствата за образование на општините во износ од околу 300 милиони денари за 2010 година. Градоначалниците бараа да се изврши поголем притисок  врз централната власт во однос на ова намалување на средства за следната година како и во однос на намалувањето на средствата од фондот за патишта,клучни области, во кои локалните власти покажаа најголеми достигнувања и резултати  и кои се најсензибилни за сите категории граѓани. Беше побарано интензивирање на овие преговори и  промени во методологиите за финансирање на овие надлежности. Присутните членови на УО ја прифатија Декларацијата за соработка на советот на општината со комсијата за односи меѓу заедниците, што треба да биде разгледувана од одредени  Совети на општините, а исто така  беше одобрен и Меморандумот за разбирање помеѓу Карана корпорација и Општините во однос на преземање на заеднички напори за подршка, развој, унапредување  и имплементација на компонентата за развој на работната сила. 
